
Аннотация: Мазкур маъруза тезисида фуқароларнинг ўзини ўзи бошқариш органлари 
иш юритишни самарали ташкил этишнинг ҳуқуқий асослари ва ўзига хос жиҳатлари ёри-
тилган. Тезис давомида фуқаролар йиғини ходимларининг уларнинг малакасини ошириш 
тизимига алоҳида эътибор берилган. 

Калит сўзлар: фуқаролар йиғини, низом, ҳужжат, иш юритиш, сўровнома.

2021 йилдан Ўзбекистон Республикаси Президенти Шавкат Мирзиёев ташаббуси билан 
Ўзбекистонда «Маҳалла раиси – ислоҳотчи» тамойили асосида ижтимоий муаммоларни 
ҳал этишнинг янги тизими жорий этилади.[1]

Бошқарув соҳасидаги камчиликларнинг асосий сабабларидан бири айни соҳа ходим-
ларининг кўпчилигида назарий ва амалий тайёргарликнинг бўшлигидир, улар муассаса, 
ташкилот ва корхоналарда қабул қилинган ҳужжатлар билан ишлаш йўриқлари, усуллари 
ва йўллари мажмуини етарли даражада билмайдилар.[2]

Ҳисоб-китобларга қараганда, раҳбар вақтини 50-90% ини ахборотларга ва 
ҳужжатлаштиришга сарфлайди. Ахборотни узатиш ва ҳужжатлаштириш кўп холларда 
раҳбар ходимнинг қобилиятига ҳам боғлиқ.[3]

Фуқароларнинг ўзини ўзи бошқариш органлари фаолияти кўп тармоқли бўлганлиги 
сабабли тизимда иш ҳужжатларини тўғри юритиш энг долзарб вазифалардан бири 
ҳисобланади.

Фуқаролар йиғинида иш юритишни ташкил этишда юқорида санаб ўтилган қонун 
ва қонуности ҳужжатлари билан бир қаторда айнан фуқаролар йиғинида иш юритишни 
ташкиллаш учун хизмат қилувчи қуйидаги қонун ва қарорларга ҳам мурожаат қилинади. 
Жумладан, Ўзбекистон Республикасининг «Фуқароларнинг ўзини ўзи бошқариш орган-
лари тўғрисида»ги қонуни, Ўзбекистон Республикаси Президентининг 2019 йил 2 апрел-
даги «Аҳоли муаммолари билан ишлашда маҳалла институтининг мавқейини тубдан 
ошириш чора-тадбирлари тўғрисида»ги ПФ-5700-сонли фармони ҳамда Ўзбекистон Ре-
спубликаси Вазирлар Маҳкамасининг 2021 йил 18 июндаги “Фуқароларнинг ўзини ўзи 
бошқариш органлари фаолиятини янада такомиллаштириш бўйича қўшимча чора-тадбир-
лар тўғрисида»ги 380-сонли қарори.[4]

Булар орасида Вазирлар Маҳкамасининг жорий йилдаги “Фуқароларнинг ўзини ўзи 
бошқариш органлари фаолиятини янада такомиллаштириш бўйича қўшимча чора-тадбир-
лар тўғрисида»ги 380-сонли қарори алоҳида аҳамиятга эга. Сабаби фуқаролар йиғинида 
асосан фуқаролар йиғини (фуқаролар вакилларининг йиғилиши) ва кенгаши фуқаролар 
йиғини фаолиятининг асосий йўналишлари бўйича комиссиялар ҳамда фуқаролар йиғини 
раиси ва ходимлари фаолиятига оид ҳужжатлар юритилиб, уларнинг фаолиятига оид 
тартиб-қоидалар ҳукуматнинг айнан юқоридаги қарори билан тасдиқланган низомларда 
ўз ифодасини топган.

Ушбу қарорнинг 5-иловаси билан Фуқаролар йиғинларида иш юритишни ташкил этиш, 
бошқарув ҳужжатларини тайёрлаш ҳамда уларнинг ижросини таъминлаш, йиғинга тушган 
ҳужжатларни рўйхатга олиш масалаларини тартибга солувчи “Фуқаролар йиғинларида иш 
юритишни ташкил қилиш ва олиб бориш тартиби тўғрисида”ги низом тасдиқланган. Ушбу 
низомнинг 3-иловаси билан йиғмажилдлар номенклатураси шакли тасдиқланган бўлиб, 

ҳар бир фуқаролар йиғини ушбу шакл асосида ўзининг йиғмажилдлар номенклатурасини 
ишлаб чиқиши белгиланган. Бу эса фуқаролар йиғинларида иш юритишда ноқулайликлар 
ва ностандартликни келтириб чиқармоқда.

Мазкур низом билан фуқаролар йиғинида иш юритишни ташкил этиш ким томонидан 
амалга оширилиши белгилаб қўйилган. Унга кўра Фуқаролар йиғини раиси (оқсоқоли) 
иш юритишнинг тўғри йўлга қўйилишини таъминлаш мақсадида ходимлардан бирини 
фуқаролар йиғинида иш юритишни ташкил этиш ва олиб бориш бўйича масъул этиб бел-
гилайди. 

Фуқаролар йиғини ходимларининг йиғинда иш юритишни ташкил этиш ва олиб бо-
риш борасидаги билим ва кўникмаларини аниқлаш мақсадида “telegram.org” ижтимоий 
тармоғидаги ФЎЎБОлари ходимларидан иборат гуруҳ ва каналларда махсус сўровнома 
ўтказилди. Сўровномада жами 583 нафар фуқаролар йиғини ходимларидан иборат респон-
дент иштирок этди.

Ўтказилган сўровномага асосан фуқаролар йиғини раислари ва ходимлари юқоридаги 
тартибдан етарлича хабардор эмаслиги маълум бўлмоқда. Бу эса фуқаролар йиғинларида 
иш юритишни ташкил этишда турли ноқулайликларни туғдирмоқда. (1-расм)

1-расм
Шунингдек, Ўзбекистон Республикасининг 2013 йил 22 апрелдаги “Фуқароларнинг 

ўзини ўзи бошқариш органлари тўғрисида”ги  қонуннинг 25-моддасига асосан фуқаролар  
йиғини кенгаши ўз девонига эга бўлиши мумкин. Аммо ўтказилган сўровномага асосан 
амалда деярли ҳеч бир маҳалла йиғинида кенгаш девони фаолиятини ташкил этмаган. 
Буни ўтказилган интервью сўровида йиғин фуқаролар йиғини раисларининг кўпчилиги 
девон ходими штат бирлиги иш ҳақи учун молиявий имкон йўқлиги билан изоҳлашган.

Амалдаги тартибга асосан фуқаролар йиғини ходимлари 3 йилда камида бир марта ма-
лака ошириши белгиланган бўлиб, амалда уларнинг 2,5-3 йилда бир марта малака ошири-
ши таъминланади. Ўтказилган сўровномада соҳа ходимларининг иш юритиш борасидаги 
билимлари етарли эмаслиги кузатилди. Бу эса уларнинг малака ошириш оралиқ муддат-
ларини қисқартиришни талаб этмоқда. Бу борада соҳа ходимлари бир йилда камида бир 
марта малака оширишга эҳтиёжлари борлигини маълум қилишмоқда. (2-расм)

2-расм

Юқоридагилардан келиб чиқиб бугунги маҳалла раислари ва ходимларини иш 
ҳужжатларини юритиш ҳамда ижро интизомига оид билим ва кўникмаларини ривожлан-
тириш зарурлигини ҳисобга олиб, уларнинг бир йилда камида бир марта малака ошириш-
ларини таъминлаш мақсадга мувофиқ.

Бунинг учун аввало малакасини ошириш тизимини ислоҳ қилиш лозим. 2013 йил 
10 октябрдаги Ўзбекистон Республикаси Президентининг ПҚ-2050-сонли қарори билан 
ҳудудларда ташкил этилган ФЎЎБО ходимларининг малакасини ошириш бўйича ўқув 
курслари фаолиятини замон талабларидан келиб чиқиб янада такомиллаштириш зарур. Бу 
йўлда маънан эскирган ушбу ҳужжатни қайта кўриб чиқиш мақсадга мувофиқ.

Шунингдек, соҳа ходимларининг билим ва кўникмаларини ривожлантиришга хизмат 
қилувчи махсус онлайн платформа фаолиятини йўлга қўйиш зарур.

Бундан ташқари республикадаги барча ФЎЎБО ягона шаклдаги йиғма жилдлар номен-
клатурасини ишлаб чиқиш, унинг асосида фуқаролар йиғинларидаги йиғма жилдларни 
шакллантириш, ҳужжатларни юриш, сақлаш ва архивлаштиришни тартибга солиш таклиф 
этилади. [5]

